
					ఈ పుట అచ్చుదిద్దబడ్డది

ఐరావతము దంత మాడినయురము - తో రమణీయమై తోఁచినవాఁడు

ముల్లోకములఁ దనమూర్తిచే హల్ల - కల్లోలమై పడఁ గలఁచినవాఁడు

వాఁడు సేనామధ్యవర్తి యైనాఁడు - వాఁడు పో దేవ! రావణుఁ డనువాఁడు"3230

అని విభీషణుఁ డోలి నందఱఁ జెప్ప - విని రాఘవుఁడు కడువిస్మయం బంది

"హరిహరి! చిత్ర మీయసురేశ్వరుండు - సరిలేనియట్టి తేజంబె రూపైన

యట్టిచందంబువాఁ డసురులయందు - నిట్టితేజోధనుం డెవ్వఁడు గలఁడు?

కడుఁగ్రూరకర్ముండు గాకుండెనేని? - బుడమి కింతటికిని బూజ్యుండుఁ గాఁడె?

పరికింప నిందఱు పర్వతాకృతులు - నురుశక్తిగలిగిన యోధులు క్రూర

చరితులు మఱి వీని సైనికు లెల్లఁ - గరము భీషణులు రాక్షసవీరు" లనుచు

నుగ్రలోచను పినాకోగ్రచాపంబు - నిగ్రహక్రమకళానిపుణుఁడై నృపుఁడు

ధరియించి కడఁకతోఁ దాను లక్ష్మణుఁడు - వరబాణచయములు వరుస నుప్పొంగఁ

గోపించియును ధర్మగుణముఁ జేపట్టి - రీపార్థివులకు నీఁ డెవ్వరు నాఁగ;

నారావణుండును నఖిలనిశాట - వీరుల వీక్షించి వినుఁ డని పల్కె.
3240

“నగరివాకిళ్ళ నున్నతితోడఁ బెద్ద - మొగసాలలందును మోసంబు లేక

కడుసురక్షితముగాఁ గావలియుండుఁ - డడరి యీలంకలో నందఱుఁ బ్రీతి

నేనును మీరును నీకయ్యమునకు - మానుగాఁ బోయిన మఱి వలీముఖులు

లంకలోఁ జొచ్చిన లా వేమి సేయు - శంకింపవలవదు చనుఁ" డన్న వారు

చనిరి రావణుఁడును జటులవేగమున - ధనువును నస్త్రముల్ ధరియించి పేర్చి

కార్చిచ్చు వనము లుగ్రంబుగాఁ గిట్టి - యేర్చుకైవడి దోఁప నిమ్ములఁ గిట్టి

జగతీతలము నాకసముఁ దాఁకుకరణి - నగచరసైన్యంబు నదరంటఁ దాఁకి

యిది ధరణీభాగ మిది వియత్తలము - ఇది దిశావలి యని యేర్పడకుండ

నతినిశితాస్త్రంబు లందందఁ బరపి - యతులబలోదగ్రుఁడై దశాననుఁడు

కలఁచి కొందల మందఁగాఁ జేసి కపులఁ - జులుకఁగా ఖండించి చూర్ణంబు చేసి
3250

నెమ్ములు మజ్జంబు నెరసియు మెదడు - గ్రమ్మి నెత్తురు నేలఁ గలయంగ నించి

తనరి యార్చుచు గుణధ్వని దిక్కులందు - నించి ఘోరాజిలో నెఱయఁ బేర్చుటయుఁ

బడియెడువానరుల్ భ్రమయువానరులు - మడియువానరులును మగ్గువానరులు

నొరలువానరులును నులుకువానరులు - నరచువానరులు రూపఱినవానరులు

గలిగిన సంగరాంగణభూమిఁ జూచి - తలఁకిరి సురలు చిత్తంబులు బెదరఁ

గాలకాలానలకాలదుర్వార - కేళికరాళుఁ డక్షీణుఁడై యపుడు

పేర్చుకోపంబున భీషణుం డగుచు - నార్చుచు నున్న దశాననుఁ జూచి

యతనికి నెదురుగా నరిగి సుగ్రీవుఁ - డతిరయంబున నొక్కయగ మెత్తి వైచె

నారావణుండును నది మధ్యమునను - భూరిశరంబులఁ బొడి సేసి మఱియు

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 12 ఫిబ్రవరి 2024న 00:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

